
 

Umsögn um 

tillögu til þingsályktunar um landbúnaðarstefnu til ársins 2040 

 
 

Stefnumörkun af þessu tagi getur verið gagnleg sem leiðarhnoða fyrir ákvörðunartöku 

stjórnvalda í framtíðinni.  

 

En þá þarf hún að vera vel unnin og skynsamleg. Það merkir meðal annars að: 

 

(i) Stefnan þarf að taka eðlilegt tillit til allra þátta efnahagslífsins og þeirra 

heildarskilyrða sem það býr við. Með öðrum orðum stefnumörkun í einstökum 

þáttum framleiðslustarfseminnar eins og landbúnaði þarf að vera í samræmi við 

heildarstefnuna í atvinnulífinu, efnahagsmálum og raunar þjóðlífinu í heild. Þetta 

má kalla ytri samkvæmni.  

 

Ytri samkvæmni krefst þess auðvitað m.a. að fyrir liggi heildarstefna um 

atvinnulífið áður en undirstefnur á afmörkuðum sviðum eru unnar. Mér er ekki 

kunnugt um að slík heildarstefna liggi fyrir. Geri hún það er nauðsynlegt að til 

hennar sé vísað í landbúnaðarstefnunni þegar í upphafi og síðan með viðeigandi 

hætti. Liggi hún ekki fyrir, er ótímabært að þróa sérstaka landbúnaðarstefnu. Sé 

það engu að síður gert er miklu líklegra en ekki að stefnan og/eða framkvæmd 

hennar rekist á stefnumið fyrir aðra atvinnuvegi og ýmis heildartakmörk 

efnahagslífsins með tilheyrandi vandræðum og tjóni fyrir samfélagið allt.  

 

(ii) Einstakir þættir stefnunnar mega ekki rekast hver á annars horn í þeim skilningi að 

það að ná einu markmiði verði ekki gert nema á kostnað annars. Með öðrum 

orðum, milli stefnuþátta þarf að vera innri samkvæmni.  

 

Nú er það auðvitað svo að séu markmið fleiri en eitt (sem virðist vera í þessu 

tilfelli), gera náttúruleg og efnahagsleg takmörk það nánast óhjákvæmilegt að þau 

togist á um þær bjargir sem fyrir hendi eru. Því verður skynsamleg stefnumótun að 

fela í sér leið/aðferð til að vega saman gildi mismunandi markmiða til að unnt sé 

að velja hagkvæmustu leiðina hverju sinni.  

 

(iii) Skynsamleg stefnumörkun hins opinbera verður að byggjast á undirstöðugóðum 

skilningi á því sem einkaaðilar á viðkomandi sviði munu framkvæma sjálfir m.a. 

fyrir tilstuðlan markaðskerfisins án sértækra opinberra afskipta og því sem þeir 

munu ekki leysa svo viðunandi sé án slíkra afskipta. Það er aðeins í síðara 

tilfellinu sem opinbera aðgerðir eru nauðsynlegar. Þá verður hins vegar 

skynsamleg stefna að tilgreina hvað tækjum hið opinbera getur beitt til að ná 

markmiðunum.  

 

Einkaaðilar í landbúnaði á Íslandi og helstu gerendur eru fyrst og fremst bændur. 

Augljóst er að það sem bændur munu gera ræðst af þeim rekstrarskilyrðum sem 

þeim eru búnir og öðrum tækifærum sem þeim bjóðast. Til samans er þetta 

stundum kallað hvatakerfi. Því er forsenda skynsamlegrar stefnumótunar 

fullnægjandi skilningur á þessu hvatakerfi. Til að fá bændur til að starfa í samræmi 

við opinbera landbúnaðarstefnu er yfirleitt skilvirkast að gera viðeigandi 



breytingar á hvatakerfi þeirra. Slíkar breytingar fela m.a. í sér styrki, uppbætur og 

greiðslur fyrir athafnir sem æskilegar eru taldar og álögur og gjöld á athafnir sem 

taldir eru óæskilegar. Hinar leiðirnar, boð og bönn eða þjóðnýting er miklu 

óvænlegri.   

 

(iv) Skynsamleg stefnumörkun verður auðvitað að vera í samræmi við viðurkennd 

grundvallaratriði í stefnumörkun. Þeirra á meðal eru eftirfarandi:  

(1) Skýr einföld markmið (alls ekki mörg og/eða óljós markmið) 

(2) Skýrgreindar leiðir að markmiðunum eins einfaldar og traustar (vel þekktar og 

reyndar) og unnt er. 

(3) Skýr greinarmunur á markmiðum og leiðum að markmiðunum.  

 

 

Því miður vantar mikið upp á að umrædd drög að tillögu til þingsályktunar um 

landbúnaðarstefnu uppfylli ofangreindar kröfur sem gera verður til skynsamlegrar 

stefnumörkunar. Afgreiðsla hennar í þessu formi sem opinber stefna í landbúnaðarmálum er 

því líklegri til að vera skaðleg fyrir samfélagið fremur en gagnleg.  

 

Af þessari ástæðu virðist affarasælast að draga þessi drög til baka og endurvinna þau frá 

grunni í samræmi við grundvallarviðmið um skynsamlega stefnumörkun.  

 

 

Efnisinnihald 

 

Efnisatriðin í framlagðri tillögu að landbúnaðarstefnu eru almennt talað of óljós, 

margbreytileg og mótsagnakennd til að unnt sé að fjalla um þau með skipulegum hætti. Þar er 

að finna flest það sem menn gætu óskað sér að landbúnaðurinn uppfylli. Efnisinnihaldið ber 

svip af klisjukenndum óskalista. Augljóst er að ekki er unnt að ná öllum þessu markmiðum 

samtímis. Stefnan, að svo miklu leyti sem unnt er að skoða þennan óskalista sem stefnu, er 

því ekki framkvæmanleg. Þegar að framkvæmdum kemur þarf því að velja og hafna. Þar sem 

ekkert er sagt um hvernig það eigi að gera, er þetta í rauninni ekki stefna. Valdhafar 

framtíðarinnar í landbúnaðarmálum geta eiginlega gert flest það sem þeim dettur í hug og 

fundið því stað innan stefnunnar. Með hliðstæðum er erfitt að ímynda sér einhverjar 

stjórnvaldsákvarðanir í landbúnaðarmálum sem ekki brjóta ekki bága við einhver atriði 

stefnunnar.  

 

Samt eru innan um í tillögunni efnisatriði sem eru gagnleg og gætu orðið þáttur í 

skynsamlegri landbúnaðarstefnu. Þeirra á meðal má nefna atriði eins og það sem fram kemur 

í lið k. að framleiðsla í landbúnaði verði arðbær (væntanlega fyrir framleiðendur) og 

samkeppnishæf (væntanlega við aðra atvinnuvegi innanlands og erlendis). Þetta er lykilatriði 

því landbúnaður verður ekki stundaður á Íslandi til lengdar nema afkoma bænda (þ.e. arðsemi 

búanna) sé nægilega góð. Annars staðar í stefnudrögunum er (a.m.k. að því er virðist) fjallað 

um leiðir að þessu marki og virðast sumar hverjar ekki óskynsamlegar (sjá t.d. lið 6.3 í 

framtíðarsýninni þar sem lögð er áhersla á jafna samkeppnisstöðu innlends landbúnaðar 

gagnvart erlendum og lið 10.4 þar sem sagt er að stuðningur (væntanlega opinber stuðningur) 

við landbúnað eigi að skapa stöðugan og traustan grundvöll fyrir innlenda framleiðslu). Þá 

virðist skynsamlegt að ræða um fæðuöryggi þjóðarinnar í stefnudrögunum og gera það (að 

því er virðist) að markmiði í stefnunni.  

 



 

Niðurstaða  

 

Framlögð drög að landbúnaðarstefnu eru ótæk. Réttast er að draga þau til baka og 

endurvinna frá grunni. Sú endurvinnsla getur nýtt ýmis af þeim atriðum sem dregin eru 

fram í stefnudrögunum en þarf að vera unnin í samvinnu við sérfræðinga í efnahags- og 

landbúnaðarmálum og mörkun skynsamlegrar atvinnustefnu.   


